
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
_____ ________ 2020 թվականի N________-Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՓԵՏՐՎԱՐԻ 9-Ի N325-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Համաձայն «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասի` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2006 թվականի փետրվարի 9-ի «Փրկարարական ծառայողների պարտադիր պետական ապահովագրության և ապահովագրական գումարների վճարման կարգն ու պայմանները սահմանելու մասին» N 325-Ն որոշման (այսուհետ՝ Որոշում) մեջ կատարել հետևյալ փոփոխությունները և լրացումները.
1) Որոշման
ա. վերնագրում, 1-ին կետում և հավելվածի 1-ին կետում «գումարների» բառից հետո լրացնել «չափերը,» բառը.
բ. հավելվածի վերնագիրը շարադրել հետևյալ խմբագրությամբ.
«ՉԱՓԵՐ, ՎՃԱՐՄԱՆ ԿԱՐԳ ՈՒ ՊԱՅՄԱՆՆԵՐ
ՓՐԿԱՐԱՐԱԿԱՆ  ԾԱՌԱՅՈՂՆԵՐԻ ՊԱՐՏԱԴԻՐ ՊԵՏԱԿԱՆ ԱՊԱՀՈՎԱԳՐՈՒԹՅԱՆ ԵՎ ԱՊԱՀՈՎԱԳՐԱԿԱՆ ԳՈՒՄԱՐՆԵՐԻ».
2) Որոշման հավելվածի 2-րդ կետը շարադրել հետևյալ խմբագրությամբ.
 «2. Փրկարարական ծառայողները ենթակա են պարտադիր պետական ապահովագրության` ծառայողական պարտականությունները կատարելու ժամանակ կամ ծառայության ընթացքում զոհվելու (մահանալու) դեպքերից:».
3) Որոշման հավելվածը լրացնել նոր 2.1-ին կետով՝ հետևալ բովանդակությամբ.
«2.1. Ծառայողական պարտականությունները կատարելու ժամանակ կամ ծառայության ընթացքում զոհված (մահացած) փրկարարական ծառայողների ընտանիքներին ապահովագրության գումարները վճարվում են հետևյալ չափերով՝
1) ծառայողական պարտականությունները կատարելու ժամանակ զոհված (մահացած) փրկարարական ծառայողի ընտանիքին` երկու միլիոն դրամի չափով.
2) ծառայության ընթացքում զոհված (մահացած) փրկարարական ծառայողի ընտանիքին` մեկ միլիոն դրամի չափով.»:».
4) Որոշման հավելվածի 3-րդ կետի «ա», «բ», «գ» ենթակետերում «սույն կարգի 2-րդ կետում» բառերը փոխարինել «սույն կարգի 2.1-րդ կետի 2-րդ ենթակետում» բառերով:
5) Որոշման հավելվածի 5-րդ կետում «փրկարարական ծառայողի հաշմանդամության վերաբերյալ բժշկասոցիալական փորձաքննական հանձնաժողովի կողմից տրված տեղեկանքի տվյալները» բառերը փոխարինել «փրկարարական ծառայողի հաշմանդամության վերաբերյալ բժշկասոցիալական փորձաքննական հանձնաժողովի կողմից տրված տեղեկանքի ու ստացած վնասվածքի կամ խեղման կամ ձեռք բերած հիվանդության պատճառական կապի մասին համապատասխան պետական մարմնի ռազմաբժշկական հանձնաժողովի փորձաքննական ակտի տվյալները» բառերով:
2. Սույն որոշումն ուժի մեջ է մտնում պաշտոնական հրապարակմանը  հաջորդող օրվանից և գործողությունը տարածվում է 2019 թվականի հոկտեմբերի 20-ից հետո ծագած հարաբերությունների վրա:

Հայաստանի Հանրապետության 
             վարչապետ 						Ն. Փաշինյան





ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՓԵՏՐՎԱՐԻ 9-Ի N325-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Կարգավորման ենթակա ոլորտի կամ խնդրի սահմանումը, առկա իրավիճակը
Սույն որոշման ընդունման անհրաժեշտությունը պայմանավորված է 2018 թվականից հետո Կառավարության որդեգրած արդարացի սոցիալական քաղաքականությամբ:
Միաժամանակ, նախագծի ներկայացման խթան հանդիսացան 2019 թվականին Հայաստանի Հանրապետության տարածքում գրանցված հրդեհների աննախադեպ դեպքերի շրջանում ծառայողական պարտականությունները կատարելու ժամանակ (հրդեհաշիջման ընթացքում) զոհված և վնասվածքներ ստացած փրկարարական ծառայողների ապահովագրական գումարների վճարման ժամանակ գործող իրավակարգավորումների՝ ի հայտ եկած թերությունները:
Հարկ է նշել, որ «Փրկարար ծառայության մասին» օրենքի 5-րդ հոդվածի համաձայն՝ Փրկարար ծառայությունը՝
- արտակարգ իրավիճակներում և ռազմական դրության ժամանակ իրականացնում է մարդկանց կյանքի փրկումն ու առողջության պահպանումը.
- մասնակցում է Հայաստանի Հանրապետության պաշտպանությանը.
- իր լիազորությունների շրջանակներում մասնակցում է ՀՀ սահմանամերձ տարածքներում հակառակորդի դիվերսիոն-հետախուզական խմբերի դեմ պայքարին, մարտական գործողությունների և զենքի կիրառման հետևանքներից բնակչության պաշտպանությանը, կապտաժների, կամուրջների և այլ կարևորագույն նշանակության օբյեկտների պահպանությանը.
- կազմակերպում և իրականացնում է փրկարարական, վթարային փրկարարական, անհետաձգելի վթարավերականգնողական և հրդեհաշիջման աշխատանքներ.
- իրականացնում է հումանիտար արձագանքման կազմակերպումը.
- մասնակցում է Հայաստանի Հանրապետության վրա զինված հարձակման դիմակայմանը.
- և այլն:
«Քաղաքացիական պաշտպանության ստորաբաժանումների մասին» օրենքի 1-ին հոդվածի համաձայն` քաղաքացիական պաշտպանության ստորաբաժանումները մշտական պատրաստության ստորաբաժանումներ են, որոնց հիմնական խնդիրներն են`
- մարտական գործողությունների ընթացքում կամ դրանց հետևանքների վերացման ժամանակ քաղաքացիական պաշտպանության միջոցառումների իրականացումը.
- արտակարգ իրավիճակների հետևանքների վերացման աշխատանքներին մասնակցությունը.
- Հայաստանի Հանրապետության պաշտպանությանը մասնակցությունը.
- մասնակցությունը սահմանամերձ տարածքներում հակառակորդի դիվերսիոն-հետախուզական խմբերի դեմ պայքարին, մարտական գործողությունների և զենքի կիրառման հետևանքներից բնակչության, կապտաժների, կամուրջների և այլ կարևորագույն նշանակության օբյեկտների պաշտպանությանն ու պահպանությանը:
«Հրդեհային անվտանգության մասին» օրենքով հրդեհաշիջումն իրենից ներկայացնում է մարտական գործողություններ, որոնք ուղղված են մարդկանց, գույքը փրկելուն, ինչպես նաև հրդեհները վերացնելուն:
Վերը նշված խնդիրների, ինչպես նաև «Փրկարար ծառայության մասին», «Հրդեհային անվտանգության մասին», «Ռազմական դրության իրավական ռեժիմի մասին», «Պաշտպանության մասին», «Քաղաքացիական պաշտպանության մասին», «Արտակարգ իրավիճակներում բնակչության պաշտպանության մասին», «Քաղաքացիական պաշտպանության ստորաբաժանումների մասին», «Փրկարարական ծառայության կանոնագիրքը հաստատելու մասին» Հայաստանի Հանրապետության օրենքներով և այլ իրավական ակտերով սահմանված այլ լիազորությունների իրականացման ընթացքում փրկարարական ծառայողներն իրականացնում են կյանքի ու առողջության համար վտանգավոր ծառայություն և ծառայության առանձնահատկություններով պայմանավորված համարվում է զինվորական ծառայության հետ հավասարազոր ծառայություն:
Հարկ է նկատի ունենալ նաև, որ «Զինվորական ծառայության և զինծառայողի կարգավիճակի մասին» ՀՀ օրենքի 68-րդ հոդվածով (նշված օրենքը չի սահմանում զինծառայողի պարտադիր պետական ապահովագրության կարգ, այլ դրա փոխարեն սահմանում է զինծառայողներին դրամական աջակցության տրամադրման կարգ), որպես զինծառայողներին դրամական աջակցության տրամադրման պայման, սահմանվում է զինծառայողի՝ ծառայողական պարտականությունները կատարելու ժամանակ կամ զինվորական ծառայության ընթացքում զոհվելու (մահանալու) դեպքերը: Ընդ որում, նույն հոդվածի դրույթները չեն տարածվում «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» Հայաստանի Հանրապետության օրենքով սահմանված դեպքերի վրա:
	ՀՀ կառավարության 2018 թվականի օգոստոսի 9-ի N 916-Ն որոշման N 1 հավելվածով սահմանվել են ծառայողական պարտականությունները կատարելու ժամանակ կամ զինվորական ծառայության ընթացքում զոհված (մահացած) զինծառայողի ընտանիքին դրամական աջակցություն տալու կարգը և դրամական աջակցության չափերը, որը տարածվում է Պաշտպանության նախարարության համակարգում, ազգային անվտանգության ծառայությունում, ոստիկանությունում, քրեակատարողական ծառայությունում զինվորական կամ քրեակատարողական կամ քաղաքացիական հատուկ ծառայության մեջ գտնվող անձանց, Պաշտպանության նախարարության համակարգում, ոստիկանությունում, քրեակատարողական ծառայությունում քաղաքացիական ծառայության պաշտոններ զբաղեցնող կամ քաղաքացիական ծառայության կադրերի ռեզերվում գրանցված անձանց, Պաշտպանության նախարարության համակարգում հայեցողական պաշտոն զբաղեցնող անձանց _____ վրա:
	Հաշվի առնելով վերոգրյալը, ինչպես նաև հրդեհաշիջման ընթացքում ծառայողական պարտականությունները կատարելու ժամանակ փրկարարական ծառայողի զոհվելու եզակի դեպքը՝ սույն նախագծով առաջարկվում է դրա գործողությունը տարածել մինչև ուժի մեջ մտնելը ծագած հարաբերությունների վրա և տալ հետադարձ ուժ՝ հիմք ընդունելով Հայաստանի Հանրապետության Սահմանադրության 73-րդ հոդվածի դրույթները, որի համաձայն՝ անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով:
 
2. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության արտակարգ իրավիճակների նախարարության կողմից:

3. Կարգավորման նպատակները, ակնկալվող արդյունքը
Սույն նախագծով առաջարկվում է նախատեսել դրույթ, որի համաձայն՝ ծառայողական պարտականությունները կատարելու ժամանակ կամ ծառայության ընթացքում զոհված (մահացած) փրկարարական ծառայողների ընտանիքները ենթակա են պարտադիր պետական ապահովագրության՝ 
- ծառայողական պարտականությունները կատարելու ժամանակ զոհված (մահացած) փրկարարական ծառայողի ընտանիքին` երկու միլիոն դրամի չափով.
- ծառայության ընթացքում զոհված (մահացած) փրկարարական ծառայողի ընտանիքին` մեկ միլիոն դրամի չափով:
Նախագծի ընդունման արդյունքում կիրականացվեն Կառավարության որդեգրած սոցիալական արդարության և արժանի վարձատրության գաղափարները:












ՏԵՂԵԿԱՆՔ N 1
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՓԵՏՐՎԱՐԻ 9-Ի N325-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

Սույն որոշման ընդունման կապակցությամբ Հայաստանի Հանրապետության գործող իրավական ակտերում փոփոխություններ և/կամ լրացումներ կատարելու, ինչպես նաև նոր իրավական ակտերի ընդունման անհրաժեշտություն չի առաջանում:

ՏԵՂԵԿԱՆՔ N 2
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՓԵՏՐՎԱՐԻ 9-Ի N325-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

Սույն որոշման ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի առաջանում (հստակ ֆինանսական հաշվարկ հնարավոր չէ ներկայացնել, քանի որ հնարավոր չէ կանխատեսել փրկարարական ծառայողների զոհվելու (մահանալու) դեպքերը):

